
Իրավական ակտի ընդունման անհրաժեշտությունը․ 
ՀՀ կառավարության որոշման նախագծով նախատեսվում է փոփոխություն կատարել ՀՀ կառավարության 2021 թվականի մայիսի 6-ի N 741-Ն որոշմամբ հաստատված՝ կառուցվելիք «Մոդուլային» տիպի 144 տեղ հզորությամբ մսուր-մանկապարտեզների համայնքների ցանկում:
Ընթացիկ իրավիճակը և խնդիրները.
ՀՀ կառավարության 2021 թվականի մայիսի 6-ի N 741-Ն որոշմամբ ՀՀ կառավարության պահուստային ֆոնդից 1,4 մլրդ դրամ գումար է հատկացվել ՀՀ քաղաքաշինության կոմիտեին «Մոդուլային» տիպի 144 տեղ հզորությամբ մսուր-մանկապարտեզի բազմակի օգտագործման օրինակելի նախագծանախահաշվային փաստաթղթերի թվով 9 համայնքում տեղակապման և այդ մանկապարտեզների կառուցման շինարարական աշխատանքների մեկնարկման համար: Նշյալ աշխատանքների համար անհրաժեշտ հողհատկացումների վերաբերյալ ՀՀ տարածքային կառավարման և ենթակառուցվածքների նախարարությունից ստացված տեղեկության համաձայն՝ ՀՀ Տավուշի մարզի Բերդ համայնքի ղեկավարն առաջարկել է մանկապարտեզի կառուցման համար նախատեսված Արծվաբերդ բնակավայրը փոխարինել Նորաշեն բնակավայրով /համայքի ղեկավարի գրությունը կցվում է/: Համայնքի փոխարինման անհրաժեշտությունն պայմանավորված է նրանով, որ Արծվաբերդ բնակավայրում 2021 թվականի մարտից Բերդի համայնքապետարանը «Փարոս» հիմնադրամի հետ համատեղ իրականացնում է Արծվաբերդի Բ. Աղաբաբյանի անվան միջնակարգ դպրոցի մասնաշենքերից մեկի վերակառուցման աշխատանքներ՝ այդտեղ նախադպրոցական կրթություն կազմակերպելու նպատակով: Ինչ վերաբերում է նույն համայնքի Նորաշեն բնակավայրին, ապա այդտեղի 0-6 տարեկան երեխաների թիվը կազմում է 123, իսկ մինչև 3 տարեկան երեխաների թիվը 63: Ներկայում գործող մանկապարտեզը կառուցվել է 1960-ական թվականներին և գտնվում է անմխիթար վիճակում /Բերդի համայնքապետարանից ստացված տեղեկատվությունը կցվում է/։
Կարգավորման նպատակը և բնույթը. 
         Որոշման նախագծի ընդունմամբ «Մոդուլային» տիպի 144 տեղ հզորությամբ մսուր-մանկապարտեզների կառուցման ծրագրում ՀՀ Տավուշի մարզի Բերդ համայնքի Արծվաբերդ բնակավայրի փոխարեն կներառվի նույն համայնքի Նորաշեն բնակավայրը:
          
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կկատարվի փոփոխություն կառուցվելիք «Մոդուլային» տիպի 144 տեղ հզորությամբ մսուր-մանկապարտեզների համայնքների ցանկում։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
««Հայաստանի Հանրապետության 2021 թվականի պետական բյուջեի մասին» օրենքում փոփոխություն, Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:
Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



